
	 ᐅᐋᒃ. ᐅᐋᒃ. ᐅᐋᒃ. ᖁᓚᐅᑦ ᐊᒡᒍᐃᕗᖅ ᑐᒃᑐᕕᓂᕐᒥᒃ. 
ᐃᓚᒥᑕ ᓂᕿᖁᑎᖏᑦ ᓄᖑᓕᖅᐳᑦ. ᖁᓚᐅᑦ ᓂᕆᐅᒃᐳᒃ 
ᐊᑖᑕᓂ ᐅᑎᐅᔾᔨᓂᐊᕆᐊᖓ ᓄᑖᓂᒃ ᓂᕿᓂᒃ. ᖃᐅᔨᒪᕗᕐᓕ 
ᐊᔪᕐᓇᖅᓯᕙᓪᓕᐊᖕᒪᑦ ᑕᒪᑐᒪᓂ ᐊᕐᕌᒍᒥ. ᐅᑭᐊᒃᓵᖑᖕᒪᑦ 
ᓂᕐᔪᑎᒐᓴᐃᓪᓗ ᐊᑖᑕᖓᑕ ᐊᖑᓇᓱᖃᑦᑕᖅᑕᖏᑦ 
ᓅᓯᒪᓕᖅᖢᑎᒃ. ᖃᖓᑦᑎᐊᖅ ᖁᓚᐅᑦ ᐃᓚᖏᓪᓗ 
ᓅᑦᑕᕆᐊᖃᓛᓕᕐᒥᔪᑦ. 

	 ᖁᓚᐅᑉ ᐃᓚᖏᑦ ᐊᐅᔭᒃᑯᓪᓗ ᐅᑭᐅᒃᑯᓪᓗ ᓄᓇᖃᖅᐸᖕᒪᑕ. 
ᐃᓚᖓᒍᑦ, ᖁᓚᐅᑦ ᓄᒫᓱᒃᐳᖅ ᓅᑦᑕᕆᐊᖃᕐᓂᐊᕐᓂᕐᒥᓂᒃ 
ᖁᕕᐊᒋᒐᒥᐅᒃ ᐊᐅᔭᒃᑯᑦ ᓄᓇᒋᖃᑦᑕᖅᑕᓂ. ᐃᓚᓂ ᐊᓯᖏᓪᓗ 
ᐃᓚᒌᑦ ᐊᒥᕐᓂᒃ ᑐᐱᖃᖅᖢᑎᒃ ᑐᑉᐸᒃᓴᖅᐳᑦ ᖃᓂᒌᖑᓪᓗᑎᒃ. 
ᓄᓇᓕᖏᑕ ᐊᖑᑎᖏᑦ ᐊᐅᔭᒃᑯᑦ ᐊᖑᓇᓱᖕᓂᐊᖅᑐᓂᒃ 
ᓄᐊᑦᑎᕗᑦ. ᐅᓪᓗᐃᑦ ᐃᓚᖏᓐᓂ ᖁᓚᐅᑦ ᐊᕐᕌᒍᖅᑐᓯᒃᐸᑦ, 
ᐃᓚᐅᖃᑦᑕᓕᓛᖅᑐᖅ. ᑲᒪᒋᔭᖃᕆᐊᖃᓛᕐᒪᑦ ᑳᒃᑐᖃᖁᓇᒍ 
ᑭᓇᑐᐃᓐᓇᕐᒥᒃ.

	 ᐊᕐᕌᒍᒐᓴᓄᑦ, ᐃᓚᒌᑦ ᑲᑎᖃᑦᑕᕋᒥᒃ ᑕᒫᓂ. ᐊᐅᔭᒃᑯᑦ, 
ᑐᒃᑐᐃᑦ ᑎᑭᖃᑦᑕᕐᒪᑕ ᖃᓂᒋᔭᖓᓄᑦ ᓄᓇᖓᑦᑕ. ᐃᖃᓗᐃᓪᓗ 
ᐃᓯᐊᕙᒃᖢᑎᒃ ᓴᐳᑎᓕᐊᖑᓯᒪᔪᒧᑦ. ᖁᓚᐅᓪᓗ ᓄᑲᖏᒡᓗ 
ᒪᕐᕉᒃ ᓄᓂᕙᒃᖢᑎᒃ. ᐅᓪᓗᐃᑦ ᐃᓚᖏᓐᓂᑦ 
ᓇᔭᓂ ᐃᑲᔪᖃᑦᑕᓕᓛᖅᑐᖅ ᐊᕐᕌᒍᖅᑯᖅᑐᓯᔾᔫᒥᒃᐸᑦ. 
	 ᐅᑭᐊᒃᓵᖑᕐᒪᑦ, ᓂᕐᔪᑏᑦ ᐊᓱᐃᓛᒃ ᐊᐅᓪᓛᕗᑦ, 
ᐃᓚᒌᓪᓗᑦᑕᐅᖅ ᓅᒃᑭᕗᑦ ᐊᑕᐅᑦᑎᒃᑯᑦ. ᐃᓕᖅᑯᓯᕆᓚᐅᕋᒥᔾᔪᒃ 
ᑕᐃᑲᙵᓂᑦ, ᓄᓇᓕᕙᒃᖢᑎᒃ ᓂᕿᒃᓴᖅᓯᐊᕐᕕᒋᔪᓐᓇᖅᑕᒥᓂᑦ. 
ᑕᐃᒪᐃᖏᓐᓇᖅᑐᓂᓗ ᓱᖅᑯᐃᓱᓕᕐᓂᕕᓂᑐᖃᕐᒥᓂᑦ.

	 ᐃᖏᕐᕋᓪᓗᑎᒃ ᐊᑯᓐᓂᖏᑎᒍᑦ ᐅᐸᖕᓂᐊᖅᑕᖏᑕ 
ᖁᕕᐊᓇᑦᑎᐊᖃᑦᑕᖅᑐᖅ, ᖁᓚᐅᑉ ᐃᓚᖏᑦ ᕿᒧᒃᓯᖃᑦᑕᕋᒥᒃ. 
ᑭᓯᐊᓂ ᐊᑯᓂᐅᓐᓇᖃᑦᑕᖅᑐᖅ, ᐊᑦᑕᕐᓇᖅᑐᒃᑰᓚᐅᖅᐸᒃᖢᑎᒡᓗ. 
ᐃᓚᒌᑦ ᖃᐅᔨᒪᓇᓱᐊᕆᐊᖃᖅᐸᒃᖢᑎᒃ ᓯᓚᐅᑉ 
ᖃᓄᐃᑉᐸᓪᓕᐊᓂᖓᓂᒃ ᓯᓚᕈᔪᒃᓯᐅᖁᓇᒋᑦ. ᓯᑯᑎᒍᑦ 
ᓵᓗᐊᖅᑐᒃᑰᖅᑕᐃᓕᒪᓪᓗᑎᒃ. ᓇᓄᕐᓂᒡᓗ ᐅᔾᔨᖅᓱᕋᓱᒃᐸᒃᖢᑎᒃ. 
	 ᐃᖏᕐᕋᓪᓗᓂ ᓄᓇᒃᑯᑦ ᖃᐅᔨᒪᑦᑎᐊᕆᐊᖃᕐᓇᕐᒪᑦ. ᖁᓚᐅᑉ  
ᐊᑖᑕᖓ ᐊᖑᓇᓱᒃᑎᒻᒪᕆᐅᖕᒪᑦ. ᐊᑖᑕᒧᑦ ᐱᓕᕆᐊᒃᓴᐅᒐᒥ 
ᐃᓚᒌᑦ ᑎᑭᐅᑎᑎᑦᑎᐊᖅᐸᒡᓗᒋᑦ ᐅᐸᒐᓱᒃᑕᒥᓄᑦ ᕿᒪᒃᑕᒥᓂᑦ. 
ᑕᒪᑐᒪᓂ ᐊᕐᕌᒍᒥ, ᖁᓚᐅᑦ ᐃᑲᔪᕈᓐᓇᖅᓯᓪᓗᓂ. 

	 ᒫᓐᓇ, ᖁᓚᐅᑦ ᐊᒡᒍᐃᔭᕇᓕᖅᑎᓪᓗᒍ ᑐᒃᑐᕕᓂᕐᒥᒃ, 
ᑐᓴᖅᐳᖅ ᕿᒧᒃᓯᐅᕙᓕᑦᑎᔪᓂᒃ. ᐊᑖᑕᓂ ᐊᖏᕐᕋᖅᐳᖅ.
	 “ᓇᑦᑎᖅᑐᐊᓐᓅᕕᑦ!” ᖁᓚᐅᑦ ᑐᖅᓱᓚᕗᖅ 
ᐊᓲᔪᑏᓚᐅᖅᑎᓪᓗᒋᒃ. ᓇᑦᑎᖅᑕᖓ ᑕᑯᕙᐅᒃ ᖃᒧᑎᐅᑉ 
ᖄᖓᓂᑦ.
	 ᐊᑖᑕᖓ ᖁᖓᑉᐳᖅ ᑭᐅᓪᓗᓂᓗ, “ᐄ, ᓈᒻᒪᓗᐊᕐᓂᐊᖅᑐᖅ 
ᑖᓐᓇ ᓇᑦᑎᖅ ᐃᖏᕐᕋᓂᑦᑎᓐᓂᑦ. ᓄᓇᒋᓂᐊᖅᑕᑦᑎᓐᓄᑦ 
ᐅᑭᐅᖅ.”
	 ᖁᓚᐅᑉ ᐃᓚᖏᑦ ᐸᕐᓇᒌᖅᓯᒪᕗᑦ ᐱᖁᑎᒥᖕᓂᒃ 
ᐅᑕᖅᑭᓂᕐᒥᓂᒃ ᐊᑖᑕᒥᓂᒃ. 

	 ᐊᓈᓇᖓᑕ ᑐᐱᖓᑦ ᑐᖅᑭᖅᐸᐅᒃ. ᖁᓚᐅᑉ ᓄᑲᖏᒃ 
ᐃᑲᔪᖅᑑᒃ. ᖁᓚᐅᑉ ᐅᓚᒪᖅᑲᐅᔭᓂ ᓂᕿ ᐱᓪᓗᓂᐅᒃ ᕿᒥᕆᓕᖅᐸᐃᑦ 
ᕿᒻᒥᓂ. ᓂᕆᓯᒪᔪᐃᓐᓇᐅᔭᕆᐊᖃᕋᒥᒃ ᐃᖏᕐᕋᓯᖏᓐᓂᕐᒥᓂᒃ.     
	 ᐊᑕᐅᓯᓪᓗᐊᑕᖅ ᕿᒻᒥᖅ ᒥᓯᒃᑕᓕᖅᐳᖅ ᖁᕕᐊᓱᒃᑐᖅ, 
ᐅᑕᖅᑭᓪᓗᓂ ᕿᒥᕆᔭᐅᓂᐊᕐᓂᕐᒥᓂᒃ ᖁᓚᐅᒻᒧᑦ. ᕿᒻᒥᓂ 
ᐊᑎᖃᖅᖢᓂ ᑭᕙᒥᒃ. ᕿᒧᒃᓯᐅᑎᓂᑦ ᓄᑲᖅᖠᖅᐸᐅᓪᓗᓂ, 
ᑕᒪᑐᒪᓂᓗ ᐊᕐᕌᒍᒥ ᖁᓚᐅᑉ ᐃᓕᓐᓂᐊᖅᑎᑦᑕᕆᐊᖃᓚᐅᖅᖢᓂᐅᒃ 
ᐃᓚᓕᐅᑎᔪᒃᓴᒪᐅᑎᐅᓪᓗᓂ ᕿᒧᒃᓯᓄᑦ. 
	 ᑕᑯᓕᕈᒃ ᓴᙱᓪᓗᓂᓗ ᐱᔪᒪᓂᖃᑦᑎᐊᖅᑐᖅ ᑭᕙ, ᖁᓚᐅᑦ 
ᐃᓱᒪᕗᖅ. ᐱᒃᑯᒋᑦᑎᐊᖅᑕᕋ ᐊᖏᒡᓕᓂᖓ. 

	 ᐊᑕᖏᑦᑎᐊᖅᖢᑎᒃ ᐃᓚᒌᑦ ᖃᒧᑏᖕᓄᐊᖅᑲᐃᕗᑦ. 
ᐊᓈᓇᖓᑕ ᐅᓕᒃᖢᓂᒋᑦ ᑐᒃᑐᕋᔭᓄᑦ ᐊᑕᖏᖅᖢᓂᒋᑦ. 
ᐊᑖᑕᒌᒃ ᓇᕿᑕᕆᓕᖅᐴᒃ ᐊᒃᖢᓈᓕᐊᕆᓯᒪᔪᒧᑦ ᓇᑦᑎᕋᔭᖕᒥᑦ.
	 ᖃᒧᑏᒃ ᐅᖁᒪᐃᑦᑐᐊᓘᒐᔭᖅᑑᒃ ᐃᓚᒥᑕ 
ᐱᖁᑎᓕᒫᑦᑎᐊᖏᓐᓂᒃ ᐅᓯᒐᒥ, ᐃᓚᓕᒫᖏᓪᓗ ᐃᑭᒪᓂᐊᕆᓪᓗᑎᒃ. 
ᕿᒻᒦᑦ ᓴᓐᖏᔫᔭᕆᐊᖃᖅᖢᑎᒃ ᖃᒧᑏᖕᓂᒡᓗ 
ᐅᓂᐊᖅᓯᔪᒪᓂᖃᑦᑎᐊᕐᓗᑎᒃ. ᓱᒃᑲᓕᔪᓐᓇᔾᔮᖏᒃᑲᓗᐊᖅᖢᑎᒃ, 
ᐅᓪᓗᒐᓴᓄᑦ ᐅᓂᐊᕈᓐᓇᕋᔭᖅᖢᑎᒃ. 
ᐃᓕᓐᓂᐊᖅᑎᑕᐅᓯᒪᑦᑎᐊᕆᐊᖃᖅᖢᑎᒡᓗ 
ᐊᑖᑕᒥᓄᓪᓗ ᓈᓚᒍᓐᓇᑦᑎᐊᕐᓗᑎᒃ. 

14



15



	 ᐃᓚᒌᑦ ᖃᒧᑏᖕᓄᑦ ᐃᑭᕗᑦ. ᖁᓚᐅᑉ ᓇᔭᓛᖓ 
ᐊᓈᓇᖓᑕ ᐊᒫᖅᖢᓂᐅᒃ. ᐊᑕᖏᖅᖢᑎᒃ ᐊᑐᐃᓐᓇᑦᑎᐊᖑᓕᖅᑐᑦ 
ᐃᖏᕐᕋᓂᐊᕐᓂᕐᒥᓄᑦ! 
	 ᐊᑖᑕᖓ ᓱᑲᓴᓕᑐᐊᕐᒪᑦ ᕿᒻᒥᖏᑦ ᐸᖓᓕᒃᓯᑦᑕᐅᑎᒋᕗᑦ. 
	 “ᕼᐄ ᕼᐄ ᕼᐄ!” ᐊᑖᑕᖓ ᓱᑲᓴᓯᕗᖅ ᕿᒻᒥᒥᓄᑦ. 
ᐱᔪᒃᓯᑦᑎᐊᖅᖢᑎᒃ ᓱᒃᑲᓕᐊᓪᓚᒃᐳᑦ. 
	 ᖃᖓᓕᑭᐊᖅ ᐅᓪᓚᒃᓴᕈᓐᓇᖅᓯᓂᐊᕋᒪ? ᖁᓚᐅᑦ 
ᐃᓱᒪᓕᖅᐳᖅ. ᐊᕐᕌᒍᖅᑯᖅᑐᓯᑕᐃᓐᓇᕋᒥ ᐊᑖᑕᒥᑕ ᓴᓂᐊᓂ 
ᐅᓪᓚᒃᓴᕋᕆᐊᒃᓴᖅ ᐃᑭᒪᑐᐃᓐᓇᙱᖔᕐᓗᓂ ᓱᕈᑦᑎᑐᑦ. 
ᒫᓐᓇ ᕿᒻᒦᑦ ᓱᒃᑲᓕᓗᐊᒐᓚᖕᒪᑕ ᐊᖑᒻᒪᑎᒐᔭᖏᖦᖢᓂᒋᑦ. 
ᐅᓪᓗᓕᒫᖅᑐᖅ ᑕᕝᕙ ᐊᑖᑕᑦᑐᑦ ᐅᓪᓚᒃᓴᕈᓐᓇᕐᓂᐊᖅᐳᖓ, 
ᖁᓚᐅᑦ ᐃᓱᒪᓕᖅᖢᓂ. 

	 ᐅᐊᑦᑎᐊᕈᙳᒃᑲᓐᓂᖅᑎᓪᓗᒍ, ᕿᒻᒥᖏᑦ ᐃᖏᕐᕋᓕᕐᒪᑕ,  
ᓱᒃᑲᐃᔾᔫᒥᓕᖅᖢᑎᒃ. ᐊᑖᑕᖓᓗ ᖁᓚᐅᓪᓗ ᓂᐅᓪᓗᑎᒃ 
ᐅᓪᓚᒃᓴᓕᖅᐴᒃ. 
	 ᕿᒧᒃᓯᖅᖢᓂ ᐱᔭᕆᐊᑐᔪᖅ ᐊᒃᓱᕈᕐᓇᕐᒪᑦ. 
ᐃᒋᕐᕋᐅᔮᕐᔪᒃᑎᓪᓗᒋᑦ, ᖁᓚᐅᓪᓗ ᐊᑖᑕᖕᒐᓗ ᑲᔪᖏᖅᓴᐃᕘᒃ 
ᕿᒻᒥᕐᒥᓂᒃ. ᕿᒻᒥᒥᑕᓗ ᐃᐱᐅᑕᖏᑦ ᐃᓪᓚᐃᖅᖢᓂᔾᔪᒃ. 
ᐃᓛᓐᓂ ᐊᑖᑕᓂᓘᓐᓃᑦ ᖁᓚᐅᓪᓘᓐᓃᑦ ᐊᔭᐅᖅᓯᓕᖅᐸᒃᖢᑎᒃ 
ᐅᓂᐊᖅᓯᓪᓗᑎᒡᓗ ᖃᒧᑏᖕᓂᒃ ᓂᓚᒃᑎᒍᓪᓘᓐᓃᑦ ᕿᒡᒍᑎᒍᓪᓗ. 
ᐱᔭᕆᐊᑐᒐᓗᐊᖅᑎᓪᓗᒍ ᖁᓚᐅᑉ ᖁᕕᐊᒋᓪᓗᓂᐅᒃ ᓄᓇᒃᑯᑦ 
ᐊᐅᓪᓚᑲᑕᒋᐊᒃᓴᖅ.

18



19



	 “ᐅᑭᐅᒃᑯᑦ ᓄᓇᒋᕙᒃᑕᑦᑎᓐᓄᐊᕈᒪᓕᖅᐲᑦ?” ᐊᑖᑕᖓ 
ᐊᐱᕆᕗᒃ ᐅᓪᓚᒃᓴᐅᔮᕐᔪᒃᖢᑎᒃ. 
	 “ᐄ!” ᖁᓚᐅᑦ ᑭᐅᓪᓗᓂ. “ᑕᑯᔪᒪᓕᑦᑎᐊᕋᒃᑭᑦ 
ᐃᓚᒃᑲᓗ ᐃᓪᓗᒃᑲᓗ. ᐱᔭᒃᓴᖃᑦᑎᐊᕋᑦᑕ ᑕᐃᑲᓂ. ᖃᕐᒪᖅᐳᓪᓗ 
ᖁᕕᐊᒋᑦᑎᐊᖅᖢᒍ!”
	 ᐃᓚᒌᑦ ᖃᕐᒪᖓᑦ ᐅᖅᑰᑦᑎᐊᕐᒪᑦ ᓇᔪᕆᐊᖓᓗ 
ᐃᓗᐊᖅᖢᓂ. ᑕᒪᑐᒪᓂ ᐊᕐᕌᒍᒥ, ᖁᓚᐅᑦ ᐃᑲᔪᕐᓂᐊᖅᖢᓂ 
ᑐᐱᕐᒥᒃ ᐃᓕᓯᓕᖅᐸᑕ ᖃᕐᒪᐅᑉ ᖁᓛᓄᑦ 
ᓱᕕᔾᔭᐃᕈᑎᒋᓂᐊᖅᑐᒥᒃ ᐊᐳᒻᒥᒡᓗ ᐃᓯᐊᔾᔭᐃᒃᑯᑎᒃᓴᒥᒃ. 
ᐃᑲᔪᖅᐸᓪᓕᐊᖏᓐᓇᕋᒥ ᐊᑖᑕᒥᓂᒃ, ᐃᓐᓇᕈᖅᐹᓪᓕᖅᑰᔨᒋᕗᖅ 
ᐃᒻᒥᒥᒃ. ᐅᓪᓗᐃᑦ ᐃᓚᖏᑦ ᓇᖕᒥᓂᖅ ᖃᕐᒪᖃᓕᓛᖅᑐᖓ 
ᐃᓚᖃᓕᕐᓗᖓᓗ, ᐱᒃᑯᓕᓪᓗᓂ ᐃᓱᒪᓕᖅᐳᖅ. 

	 ᐃᓚᒌᑦ ᐊᒥᓱᑦ ᑲᑎᖃᑦᑕᕐᒪᑕ ᐅᑭᐅᒃᑯᑦ ᓄᓇᒋᕙᒃᑕᒥᓂ, 
ᓯᒡᔭᖅᐸᓯᖕᒦᖦᖢᑎᒃ. ᐃᓚᖕᒋᑦ ᖁᓚᐅᑉ ᐃᓚᒋᓪᓗᓂᒋᑦ ᐃᓚᖏᓪᓗ 
ᐋᒃᑲ. ᖁᓚᐅᑉ ᖁᕕᐊᒋᑦᑎᐊᖅᖢᓂᐅᒃ ᐊᒥᓲᓂᖏᓐᓄᑦ 
ᐳᓛᖃᑦᑕᕈᓐᓇᕋᔭᖅᑕᖏᑦ. ᓄᓇᖃᖅᑐᓕᒫᑦ ᐊᔪᓐᖏᑕᖃᖅᖢᑎᒃ 
ᑭᓱᑐᐃᓐᓇᕐᓂᒃ ᐱᒃᑯᓇᖅᑐᓂᒃ. ᐃᓚᖏᑦ ᐊᕐᓇᐃᑦ 
ᑲᒻᒥᐅᒃᑳᓘᓪᓗᑎᒃ. ᐃᓚᖏᓪᓗ ᐊᖑᑏᑦ ᓴᓇᕐᕈᓯᐅᒃᑳᓘᓪᓗᑎᒃ. 
	 ᖁᓚᐅᑦ ᐊᒥᓱᓂᒃ ᐃᓪᓗᖃᐅᖅᖢᓂ ᓇᓕᒧᒥᓂᒃ ᑕᐃᑲᓂ 
ᓄᓇᒋᔭᒥᓂᒃ. ᐊᑯᓂᒍᓱᑦᑎᐊᓕᖅᖢᓂ ᑕᑯᖅᑯᔾᔨᔭᕆᐊᒃᓴᖅ 
ᕿᒻᒥᒥᑕ ᐱᕈᖅᐹᓪᓕᖅᓯᒪᓂᕐᒥᓂᒡᓗ ᕿᒧᒃᓯᐅᒃᑲᐅᓂᕐᒥᓂᒡᓗ.  

	 ᖁᓚᐅᑉ ᑐᖕᒪᖅᑕᓂ ᐊᐳᑦ ᑎᓯᔪᐊᓘᓪᓗᓂ. 
ᐅᓪᓚᒡᕕᒋᒐᓗᐊᕈᓂᐅᒃ ᒪᐅᓐᓇᖏᖦᖢᓂ. ᕿᓚᒡᓗ ᐊᓪᓚᕿᓪᓗᓂ. 
ᖁᓚᐅᑦ ᐃᓐᓇᕈᖅᐹᓕᖅᑰᔨᕗᖅ ᐅᓪᓚᒃᓴᐅᔮᕐᔪᒃᖢᓂ 
ᖃᒧᑏᒃ ᓴᓂᐊᒍᑦ ᐃᑲᔪᖅᖢᓂᐅᒡᓗ ᐊᑖᑕᓂ ᐃᓚᒥᓂᑦ 
ᓄᓇᒥᖕᓅᕈᔾᔨᓇᓱᒃᑎᓪᓗᒋᑦ. 
	 ᐊᑖᑕᒥᑕ ᓂᓪᓕᕐᕕᒋᖕᒪᒍ, ᖁᓚᐅᑦ ᐅᐸᒍᑎᕗᖅ. 
ᐊᑖᑕᓂ ᑎᒃᑯᐊᖅᖢᓂ ᐊᕙᒻᒧᑦ. “ᑕᑯᕕᒌᑦ ᓄᕗᔭᐃᑦ?” ᐊᑖᑕᓂ 
ᐊᐱᕆᕗᖅ. 
	 ᖁᓚᐅᑦ ᕿᕕᐊᖅᖢᓂ. ᓯᐊᕐᓈᖓᔪᓂᒃ ᓄᕗᑦᑎᓕᖅᐳᑦ 
ᑐᖑᔪᖅᑐᒃᑯᑦ ᕿᓚᒃᑎᒍᑦ. “ᐊᓄᕆᓯᐅᕈᓇᖅᑐᐊᓗᐃᑦ,” ᖁᓚᐅᑦ 
ᐅᖃᖅᖢᓂ. 

	 “ᐄᑦᑎᐊᖅ,” ᐊᑖᑕᖓ ᑭᐅᕗᖅ. “ᓱᓕ ᐅᖓᓯᒃᑑᒐᓗᐊᑦ, 
ᑭᓯᐊᓂᐊᐃᑦ ᐅᔾᔨᖅᓱᕋᓱᖕᓂᐊᖅᐸᕗᒃ? ᑕᖕᒫᕆᐊᖃᕐᓂᐊᕋᑦᑕ 
ᓯᓚᕈᔾᔭᒋᐊᖅᐸᑦ.”
	 “ᑕᖕᒫᓕᖅᑖ?” ᖁᓚᐅᑦ ᐊᐱᕆᕗᖅ. ᖁᓚᐅᑦ 
ᓱᖅᑯᐃᒋᔭᖃᖅᖢᓂ ᐃᖏᕐᕋᑎᓪᓗᒋᑦ, ᑕᖕᒫᕆᐊᖃᓚᐅᖅᓯᒪᓂᕐᒥᓂᒃ  
ᓯᓚᖓᑦ ᐊᓯᔾᔨᕐᒪᑦ. ᐱᐅᓯᔅᓯᐊᖃᕆᐊᒃᓴᖅ ᓯᓚᒥᒃ ᐱᐅᓂᖅᓴᐅᖕᒪᑦ 
ᓯᓚᕈᔪᐊᓗᒃᑯᑦ ᐃᖏᕐᕋᙱᖔᕐᓗᓂ.
	 “ᑲᔪᓯᒃᑲᓐᓂᐊᕐᔪᑲᐃᓐᓇᖅᑕ,” ᐊᑖᑕᖕᒐ ᐅᖃᖅᖢᓂ. 
“ᓱᓕᓕ ᐅᖓᓯᖕᒪᑦ  ᐃᖏᕐᕋᔪᓐᓇᕐᓂᓕᒫᑦᑎᓐᓂᑦ ᐃᖏᕐᕋᔪᒪᔪᖓ.” 

	 ᐊᓄᕆ ᓴᙱᒃᑎᑉᐸᓪᓕᐊᓪᓗᓂ ᓄᕗᔭᐃᓪᓗ ᒥᒃᓯᒥᓄᑦ 
ᓱᒃᑲᓂᖅᓴᐅᖅᑰᔨᓕᖅᖢᑎᒃ. ᓄᕗᔭᐃᓪᓗ ᐊᐳᑎᐅᓪᓗ ᐊᑯᓐᓂᖓᑕ, 
ᑭᒡᓕᖓ ᓱᑯᑦᑎᐊᓃᒃᑲᓗᐊᕐᒪᖔᑦ ᐅᔾᔨᕐᓇᕈᓐᓃᖅᖢᓂ. 
ᓱᓕ ᖃᓐᓂᓕᖏᒃᑲᓗᐊᖅᖢᓂ. 
	 ᖁᓚᐅᑦ ᑕᑎᖃᑦᑎᐊᖅᑐᖅ ᐊᑖᑕᒥᓂᒃ. ᐊᑖᑕᓂ 
ᐊᕗᖓᐅᔨᒃᑲᓐᓂᕈᒪᓗᓂ ᐅᖃᖅᐸᑦ, ᐅᒃᐱᕆᒐᔭᖅᑕᖓ. 
	 “ᐅᐋ,” ᐊᑖᑕᓂ ᐅᖃᖅᐳᖅ ᕿᒻᒥᒥᓂᒃ 
ᓱᒃᑲᐃᒡᓕᒋᐊᖁᔨᓪᓗᓂ. ᖁᓚᐅᓪᓗ ᐊᑖᑕᓂᓗ ᕿᒻᒥᒥᑕ 
ᓴᓂᐊᒍᑦ ᐱᓱᓕᖅᐴᒃ. ᑭᕙ ᐅᓇᓕᖅᖢᓂ ᑕᑯᒐᒥ ᖁᓚᐅᒻᒥᒃ. 
ᖁᓚᐅᑉ ᐊᑦᑐᖅᐸᐅᒃ. 

	 ᐊᑖᑕᓂ ᐃᓯᒃᑲᒥᓄᑦ ᑕᐅᑐᖅᑰᔨᑦᑎᐊᕐᒪᑦ. “ᖃᓄᐃᒃᑲᕕᑦ?” 
ᖁᓚᐅᑦ ᐊᐱᕆᕗᖅ.
	 “ᕿᒧᒡᔪᐃᑦ ᐊᐳᒻᒥ ᑕᑯᕕᒋᑦ?” ᐊᑖᑕᖓ ᐊᐱᕆᕗᖅ. 
	 “ᐄ,” ᖁᓚᐅᑦ ᑭᐅᕗᖅ. ᕿᒧᒡᔪᐃᑦ ᐅᖃᙳᐊᖑᔮᑦᑎᐊᖅᑐᑦ. 
	 “ᐅᑯᐊ ᕿᒧᒡᔪᐃᑦ ᐅᐊᖕᓇᐅᑉ ᐊᓄᕆᖓᓄᑦ  
ᑕᐃᒪᐃᓕᔭᑦ. ᑕᒪᕐᒥᒃ ᕿᒧᒡᔪᐃᑦ ᑕᐅᕙᓐᖔᖅᑐᐃᓐᓇᐃᑦ.  
ᑕᐃᒪᐃᒻᒪᑦ ᑕᕝᕙ ᖃᐅᔨᔪᓐᓇᖅᓯᕗᖓ ᓇᒦᒻᒪᖔᑦ ᐅᐊᖕᓇᖅ. 
ᑕᒪᔾᔭ ᑕᕝᕙ ᐊᑐᕈᓐᓇᖅᑕᒃᑲ ᓇᓂᑦᑎᓯᒋᓗᒋᑦ,” ᐅᖃᖅᐳᖅ. 
	 ᖁᓚᐅᑦ ᐊᑖᑕᒥᓃᑦᑕᕆᐊᒃᓴᖅ ᖁᕕᐊᒋᔭᖓ 
ᐃᓕᑦᑎᕕᒋᔭᒃᓵᓘᖕᒪᑦ. ᕿᒧᒡᔪᓂᒃ ᓇᓗᓇᐃᒃᑯᑕᖃᕆᐊᒃᓴᖅ 
ᐃᓕᑦᑎᕕᒋᒐᒥᐅᒃ ᐊᑐᕆᐊᖃᓕᓛᖅᑕᒥᓂᒃᑕᐅᖅ.  

	 ᕿᕐᓈᖓᔪᑦ ᓄᕗᔭᐃᑦ ᓄᐃᕗᑦ, ᐊᓄᕆᖓᓗ 
ᓴᓐᖏᒃᑎᖦᖢᓂ. ᐊᑖᑕᒥᑕ ᐊᒃᑐᖅᐸᐅᒃ ᑐᐃᒥᒍᑦ ᖁᓚᐅᑦ. 
“ᐊᕗᖓᐅᔨᒃᑲᓐᓂᕈᓐᓇᐃᓪᓕᔪᒍᑦ ᐅᓪᓗᒥ,” ᐊᑖᑕᖓ ᐅᖃᖅᐳᖅ.
	 ᐃᓘᓐᓇᑎᒃ ᑕᖃᖅᑲᕗᑦ, ᑭᓯᐊᓂᓕ ᓱᔭᕆᐊᖃᕐᒪᖔᕐᒥᒃ 
ᖃᐅᔨᒪᕗᑦ. ᖁᓚᐅᓪᓗ ᓄᑲᖏᓪᓗ ᐅᓯᖏᐊᓕᖅᐳᑦ ᖃᒧᑎᒥᖕᓂᒃ. 
	 “ᑐᑉᐸᒃᓴᓚᐅᕐᓗᒃ,” ᐊᑖᑕᖓᑦ ᐊᓈᓇᖓᓐᓄᑦ ᐅᖃᖅᑐᓂ.
	 ᖁᓚᐅᑦ ᖃᐅᔨᒪᓕᓚᐅᖅᑐᖅ ᐅᑭᐅᑐᖃᐅᖅᑎᓪᓗᒍ, 
ᐊᐳᑎᖃᕐᓂᖅᓴᐅᑎᓪᓗᒍ, ᐊᑖᑕᖓᑦ ᓴᕘᔭᖃᑦᑕᓚᐅᖅᑐᖅ 
ᐃᒡᓗᓕᐊᕆᓂᐊᖅᑕᒥᓂᒃ ᐊᐅᓪᓚᖅᓯᒪᓕᕌᖓᑦ. ᑭᓯᐊᓂ ᒪᓐᓇ 
ᐊᐳᑎᖃᙱᓗᐊᖅᑐᖅ.

	 ᑐᐱᖅ ᓇᐸᓕᖅᑎᓪᓗᒍ, ᖁᓚᐅᑦ ᓄᑲᖏᓪᓗ 
ᐃᓯᐅᖅᑲᐃᓕᖅᐳᑦ ᑐᑦᑑᑉ ᐊᒥᖏᓐᓂᒃ ᐊᓪᓕᓂᒃᓴᐅᓂᐊᖅᑐᓂᒃ.  
ᐊᓈᓇᒥᑕ ᖁᓪᓕᖅ ᐃᑯᒻᒪᒃᓴᓕᖅᐸᐅᒃ ᓇᔭᓛᓂ 
ᑎᒍᒥᐊᖑᔮᕐᔪᒃᖢᓂᐅᒃ.
	 ᐊᑖᑕᓂ ᐊᒡᒍᐃᓕᖅᖢᓂ ᓇᑦᑎᕕᓂᕐᒥᒃ ᐃᓚᒌᑦ 
ᓂᕆᓂᐊᖅᑕᖏᓐᓂᒃ. ᓇᖏᖅᓯᓪᓗᓂᓗ ᕿᒻᒥᒥᓄᑦ ᕿᒥᕆᔭᖅᑐᓕᖅᐳᖅ. 
	 ᑕᖃᑦᑎᐊᖅᑐᖓ, ᖁᓚᐅᑦ ᐃᓱᒪᕗᖅ. ᐊᑖᑕᓂᑦᑕᐅᖅ 
ᑕᖃᔪᒃᓴᐅᒐᓗᐊᕆᓪᓗᓂ ᑭᓯᐊᓂᓕ ᐱᓕᕇᓐᓇᖅᐳᖅ.
	 “ᕿᒥᕆᔭᖅᑐᓕᕐᓚᒃᑲ ᕿᒻᒦᑦ, ᐊᑖᑖᒃ,” ᖁᓚᐅᑦ ᐅᖃᖅᐳᖅ. 
“ᕿᒻᒥᑦᑎᓐᓂᒃ ᒥᐊᓂᖅᓯᕆᖃᑎᒋᔭᕆᐊᖃᕋᒃᑭᑦ.”
	 “ᐊᒃᓱᐊᓗᒃ  ᐊᒃᓱᕈᑦᑎᐊᖅᑲᐅᔪᑦ,” ᐊᑖᑕᖓ ᐅᖃᖅᐳᖅ. 
“ᕿᒻᒥᑦᑎᐊᕚᓗᐃᑦ ᐅᑯᐊ, ᑭᕙᓘᓐᓃᑦ.”

	 ᖁᓚᐅᑦ ᐅᐱᐅᖅᑲᕗᖅ ᕿᒻᒥᐊᕐᔪᓂ ᐃᓕᓐᓂᐊᖅᑎᓚᐅᖅᑕᓂ 
ᐱᕈᕇᕐᒪᑦ ᐊᐅᔭᖅ ᓴᓐᖏᔪᕈᑦᑎᐊᖅᖢᓂᓗ! ᑐᐱᖕᒐᓂᑦ 
ᐊᓂᕗᖅ ᓂᖀᑦ ᑎᒍᒥᐊᖅᖢᓂᒋᑦ. ᕿᒻᒥᖏᑦ ᐊᖁᐱᓕᖅᑐᕕᓃᑦ
ᐸᒥᐅᕐᒥᓂᒃ ᕿᖓᕐᒥᓃᑎᑦᑎᓕᖅᖢᑎᒃ. ᖁᓚᐅᒥᒃ ᑕᑯᖕᒪᑕ, 
ᓇᖏᖅᓯᓪᓗᑎᒃ ᐃᔅᓱᒃᓯᓕᖅᐳᑦ ᒥᖅᑯᕐᒥᓂᒃ. ᖁᓚᐅᑦ  
ᑐᑭᓯᓐᖏᓚᖅ ᓂᕆᔪᒪᖕᒪᖔᑕᓘᓐᓃᑦ ᐃᖏᕐᕋᓯᔪᒪᖕᒪᖔᑕᓘᓐᓃᑦ. 
ᑕᒪᒃᑮᖕᓂᒡᓗᑭᐊᖅ ᐱᔪᒪᔪᑦ. ᐃᓘᓐᓇᑎᒃ ᕿᒥᕆᔭᐃᓐᓇᕆᒋᐊᖅᐸᐃᑦ.
	 “ᑕᐃᒫᑦᑎᐊᖅ,” ᐅᖃᐅᑎᕙᐅᒃ ᑭᕙ. ᐃᕿᑉᐸᐅᒃ 
ᐅᓇᒋᐊᓪᓚᓕᖅᐳᖅ. ᐃᓯᕆᐊᖅᑐᒃᑲᓐᓂᓕᕆᕗᖅ. 

	 ᖁᓚᐅᑦ ᑎᒍᓯᓪᓗᓂ ᓇᑦᑎᕕᓂᖅᑐᕐᓂᐊᖅᑕᒥᓂᒃ 
ᐃᖏᑉᐳᖅ. ᐊᒃᓱᕉᓴᓚᐅᖅᖢᑎᒃ ᐅᓪᓗᖓᓂᑦ, 
ᒪᒪᓗᐊᒃᑲᓐᓂᖅᑰᔨᕗᖅ ᓂᕆᔭᓂ. ᑕᖃᖅᑲᒐᒥ 
ᐅᓪᓚᒃᓴᖅᑲᐅᓂᕐᒥᓄᓪᓗ ᐃᑲᔪᑲᑕᖅᑲᐅᓂᕐᒥᓄᓪᓗ ᐊᑖᑕᒥᓂᒃ 
ᖃᒧᑏᒃ ᐊᔪᖅᓯᑦᑕᕌᖓᑎᒃ. ᑭᓯᐊᓂᓕ ᐃᓗᐊᕆᕙᐅᒃ. 
ᖃᐅᒃᐸᕉᑎᒃᐸᒍ ᐃᑲᔪᕈᓐᓇᖅᓯᓂᐊᕐᒥᔪᖅ. 
	 ᖁᓚᐅᑦ ᓄᑲᖏᒃ ᐊᔭᕌᖅᑑᒃ, ᐊᔭᕌᖅᑕᒥᖕᓂᒃ 
ᑕᑯᖅᑯᔾᔨᕙᒃᖢᑎᒃ. ᖁᓚᐅᑦ ᑎᒍᓯᕗᖅ ᐊᔭᕌᕈᒻᒥᒃ 
ᐊᔭᕌᓕᖅᖢᓂᓗ ᐃᓕᓐᓂᐊᖅᑎᑎᕗᖅ ᑐᒃᑐᕐᔪᓕᐅᕆᐊᒃᓴᖅ. 
ᐊᑖᑕᒐ ᐃᑲᔪᕆᐊᖓ ᐊᓕᐊᓇᐃᑦᑐᖅ, ᑭᓯᐊᓂᑦᑕᐅᖅ 
ᐊᓕᐊᓇᐃᒋᔭᕋ ᓄᑲᒃᑲ, ᐱᓐᖑᐊᖃᑎᒋᔭᕆᐊᖕᒋᑦ, ᖁᕕᐊᒋᔭᒃᑲ,  
ᐃᓱᒪᕗᖅ ᖁᓚᐅᑦ. 

	 ᐊᑖᑕᖓ ᐅᓂᒃᑳᓕᖅᐳᖅ. ᐅᓂᒃᑳᖅᐳᖅ ᐊᓄᕆᕐᕙᓗᒡᓗ 
ᑐᓴᖅᓴᐅᖑᔮᕐᔪᒃᖢᓂ. ᐊᓈᓇᓂᓗ ᓇᔭᓛᓂᓗ ᓯᓂᓕᓕᖅᐴᒃ, 
ᖁᓚᐅᓪᓕ ᐊᒃᓱᐊᓗᑦ ᓈᓚᓕᖅᐳᖅ ᐊᑖᑕᒥᑕ ᐅᖃᐅᓯᕆᔭᖏᓐᓂᒃ. 
ᖃᐅᔨᒪᒐᒥ ᓈᓚᒃᑯᓂ, ᐃᓕᑦᑎᒃᑲᓐᓂᕐᓂᐊᖅᑐᖅ 
ᐊᖑᓇᓱᒃᑎᑦᑎᐊᕙᐅᓂᕐᒥᓂᒡᓗ ᓂᕿᒃᓴᖃᖅᑎᑦᑎᑎᐊᕐᓂᕐᒥᒡᓗ, 
ᐊᑖᑕᒥᑐᑦ. 
	 “ᐃᒻᒪᒃᑲᓐᓂᖅ, ᒪᒃᑯᕐᒪᔪᒃᑎᓪᓗᖓ, ᐆᒃᑲᕈᔾᔭᐅᓚᐅᖅᓯᒪᒐᒪ,” 
ᐊᑖᑕᖓ ᐅᖃᖅᐳᖅ. ᖁᓚᐅᑦ ᐃᖏᒋᐊᑦᑎᐊᒃᑲᓐᓂᒻᒪᕆᒃᐳᖅ. 
ᐊᖑᓇᓱᒋᐊᕋᓱᐊᕆᐊᒃᓴᖅ ᓵᑦᑐᒃᑯᑦ ᐊᑦᑕᕐᓇᕐᒪᑦ.  

	 “ᖃᓄᕐᓕ ᖃᐅᔨᒪᓐᓂᖅᐱᑦ ᓵᑦᑐᒦᑦᑐᑎᑦ?” ᖁᓚᐅᑦ 
ᐊᐱᕆᕗᖅ.
	 “ᖃᐅᔨᓴᖅᐸᓪᓕᐊᓚᐅᕋᒃᑯ ᐊᑐᖅᑕᕋ,” ᐊᑖᑕᓂ ᐅᖃᖅᐳᖅ. 
“ᐃᖅᑲᐃᔪᓐᓇᖅᐱᑦ ᑭᓱᒥᒃ ᐊᑐᕐᓂᕐᒪᖔᕐᒪ, ᖁᓚᐅᑦ?”
	 “ᐅᓈᕐᓂᒃ,” ᖁᓚᐅᑦ ᐅᖃᖅᖢᓂ. ᐊᑖᑕᖓᑕ 
ᐃᓕᓐᓂᐊᖅᑎᓯᒪᒐᒥᐅᒃ ᓯᑯᒃᑯᑦ ᐊᑕᕐᓈᕿᑦᑕᐃᓕᒪᓂᕐᒥᒃ. 
	 “ᐄᑦᑎᐊᖅ,” ᐊᑖᑕᓂ ᐅᖃᖅᐳᖅ. “ᑐᐊᑉ, ᑐᐊᑉ, ᑐᐊᑉ. 
ᑑᖅᑕᕋ ᑎᓯᓪᓗᓂ. ᐊᓪᓗᖅᖢᖓ, ᐊᓪᓗᒃᑲᓐᓂᕆᓪᓗᖓ. 
ᑕᕝᕙᓕ ᑐᐊᑉ, ᑐᐊᑉ, ᓯᕿᕙᓕᑦᑎᕗᖅ! ᐅᓈᕋ ᑲᑉᐳᑎᕗᖅ 
ᓯᑯᒃᑯᑦ.” 

	 ᐃᓘᓐᓇᑦᑎᐊᑎᒃ ᓈᓚᓕᖅᐳᑦ. ᓇᔭᓛᖓᓘᓐᓃᑦ ᐊᑖᑕᒥᓂᒃ 
ᑕᑯᓐᓇᓕᖅᐳᖅ.
	 “ᖃᓄᕐᓕ ᐊᓐᓇᖕᓂᖅᐱᑦ ᓵᑦᑐᐊᓗᖕᒥᑦ ᓯᑯᒥᑦ?” ᖁᓚᐅᑦ 
ᐊᐱᕆᕗᖅ, ᐅᐃᑦᑕᑑᓕᖅᖢᓂ.
	 “ᐃᓱᕋᖅᑐᔪᖁᑎᓐᓂᒃ ᐃᑲᔪᖅᑎᖃᕆᐊᖃᓚᐅᖅᐳᖓ,” 
ᐊᑖᑕᖓ ᑭᐅᕗᖅ. “ᖃᐅᔨᔪᓐᓇᑦᑎᐊᓚᐅᕐᒪᑦ ᓵᑦᑐᒥᒃ ᓯᑯᒥᒃ. 
ᓯᑯ ᑯᓂᒃᓴᓕᖅᐸᔪᖕᒪᒍ. ᐱᓱᓯᕙᒃᖢᓂᓗ ᓇᓕᐊᖕᓄᑐᐃᓐᓇᖅ. 
ᑯᓂᒃᓴᒃᑲᓐᓂᓕᖅᐸᒃᖢᓂ. ᒪᓕᒃᐸᒃᖢᒍ. ᐅᓈᓐᓄᑦ 
ᑑᖅᐸᒃᖢᖓ. ᑐᐊᑉ, ᑐᐊᑉ, ᑐᐊᑉ . ᓯᑯᑦᑎᐊᕙᐅᓪᓗᓂ! 
ᕿᒻᒥᒃᑲᓗ ᐊᑐᖅᑕᖓᒍᑦ ᐱᓱᓯᕙᒃᖢᑕ. ᑲᑐᔾᔨᓪᓗᑕ, 
ᑎᑭᐅᑎᑦᑎᐊᓚᐅᖅᐳᒍᑦ.”

	 “ᕿᒻᒥᑦᑎᐊᕚᓗᒃ!” ᖁᓚᐅᑦ ᐅᖃᖅᐳᖅ. 
	 “ᑕᐃᖕᓇ ᕿᒻᒥᖅ ᑭᕙᐅᑉ ᐊᓈᓇᑦᑎᐊᕆᓚᐅᖅᐸᐅᒃ,” 
ᐊᑖᑕᖓ ᐅᖃᖅᐳᖅ. “ᑕᐃᒫᒡᓕ ᖃᐅᔨᕗᖓ ᑭᕙ 
ᕿᒻᒥᑦᑎᐊᕙᐅᓂᐊᕐᓂᖓᓂᒃ. ᐃᓕᓐᓂᐊᖅᑎᑦᑎᑦᑎᐊᒻᒪᕆᐊᓗᒃᖢᑎᓪᓗ. 
ᖃᖓᑐᐃᓐᓇᖅ, ᐃᓅᓕᐊᕆᓛᖅᑕᒃᓴᕆᕚᑎᑦ ᐊᓈᓇᑦᑎᐊᖓᑕ 
ᐃᓅᓕᐊᕆᓚᐅᕐᒪᖓᑦᑕᐅᖅ.”
	 ᖁᓚᐅᑉ ᖃᓪᓗᓂ ᖁᒻᒧᒃᑎᑉᐸᐃᑦ ᐊᑖᑕᒥᓄᑦ. 
ᖁᕕᐊᑦᑕᑦᑎᐊᖅᐳᖅ ᐊᑖᑕᒥᓄᑦ ᐃᕐᓂᕆᔭᐅᔭᕆᐊᒃᓴᖅ 
ᕿᒻᒥᖃᕆᐊᒃᓴᕐᓗ ᕿᒻᒥᑦᑎᐊᕙᕕᓂᐊᓗᐊᑕ ᑭᖕᒍᕚᖕᒐᓂᑦ. 

	 ᑕᒪᒃᑭᖕᓄᑦ ᓯᓂᖕᓇᖅᓯᔭᕆᐊᒃᓯᕗᖅ. ᐊᓄᕌᕈᓐᓃᓕᖅᖢᓂ, 
ᐊᑖᑕᖓᓪᓗ ᐃᓱᒪᓕᖅᐳᖅ ᖃᐅᒍᓂ ᐃᖏᕐᕋᓯᒃᑲᓐᓂᕈᓇᕐᒪᖔᕐᒥᒃ. 
	 “ᐅᐱᒋᑦᑎᐊᕆᒃᑭᑦ, ᖁᓚᐅᑦ,” ᐊᑖᑕᖓᑦ ᐅᖃᖅᐳᖅ. 
“ᐅᓪᓗᒥ ᐃᑲᔪᑦᑎᐊᕋᕕᑦ. ᐊᖑᓇᓱᒃᑎᒻᒪᕆᐅᓛᖅᑐᑎᑦ.”
	 ᐃᓐᓇᖓᓪᓗᓂ ᓄᑲᒥᑕ ᓴᓂᐊᓂ, ᖁᓚᐅᑦ ᖁᕕᐊᓱᒃᐳᖅ 
ᐱᒃᑯᓕᓪᓗᓂᓗ. ᐅᓪᓗᑦᑎᐊᕚᓘᖅᑲᐅᖕᒪᑦ, ᓂᕆᐅᒃᐳᕐᓗ ᖃᐅᒍᓂ 
ᐅᓪᓗᑦᑎᐊᕙᒃᑲᓐᓂᐊᓘᓂᐊᕆᐊᒃᓴᖓᓂᒃ. 

	 ᑕᒪᒃᑭᖕᓄᑦ ᓯᓂᖕᓇᖅᓯᔭᕆᐊᒃᓯᕗᖅ. ᐊᓄᕌᕈᓐᓃᓕᖅᖢᓂ, 
ᐊᑖᑕᖓᓪᓗ ᐃᓱᒪᓕᖅᐳᖅ ᖃᐅᒍᓂ ᐃᖏᕐᕋᓯᒃᑲᓐᓂᕈᓇᕐᒪᖔᕐᒥᒃ. 
	 “ᐅᐱᒋᑦᑎᐊᕆᒃᑭᑦ, ᖁᓚᐅᑦ,” ᐊᑖᑕᖓᑦ ᐅᖃᖅᐳᖅ. 
“ᐅᓪᓗᒥ ᐃᑲᔪᑦᑎᐊᕋᕕᑦ. ᐊᖑᓇᓱᒃᑎᒻᒪᕆᐅᓛᖅᑐᑎᑦ.”
	 ᐃᓐᓇᖓᓪᓗᓂ ᓄᑲᒥᑕ ᓴᓂᐊᓂ, ᖁᓚᐅᑦ ᖁᕕᐊᓱᒃᐳᖅ 
ᐱᒃᑯᓕᓪᓗᓂᓗ. ᐅᓪᓗᑦᑎᐊᕚᓘᖅᑲᐅᖕᒪᑦ, ᓂᕆᐅᒃᐳᕐᓗ ᖃᐅᒍᓂ 
ᐅᓪᓗᑦᑎᐊᕙᒃᑲᓐᓂᐊᓘᓂᐊᕆᐊᒃᓴᖓᓂᒃ. 



Winter is coming, and it's time for Qulaut's family to leave 
their summer home behind. They will need to use their land 
skills and work together to stay safe. This book introduces 
the historical fiction genre and features a pre-contact 
Inuit family travelling to their winter camp by dogsled.

ᐅᑭᐅᖅ ᐊᒡᒋᓕᖅᐳᖅ, ᖁᓚᐅᒃᑯᑦ ᐃᓚᒌᑦ ᕿᒪᐃᔭᕆᐊᖃᓕᖅᐳᑦ 
ᐊᐅᔨᕕᖕᒥᓂᒃ. ᐊᑐᕆᐊᖃᕐᓂᐊᖅᑐᑦ ᐊᔪᖖᒋᑕᖏᓐᓂᒃ 

ᐊᐅᓪᓚᖅᓯᒪᓗᓂ ᐱᓕᕆᖃᑎᒌᑦᑕᕆᐊᖃᕐᓂᕐᒥᒡᓗ ᖃᓄᐃᑦᑕᐃᓕᒪᓗᓂ.
ᐅᖃᓕᒫᒐᖅ ᐅᓇ ᑕᑯᑎᑦᑎᒋᐊᖅᑐᖅ ᐊᑐᓚᐅᖅᑐᕕᓂᐅᖖᒍᐊᖅᑐᓂ ᖃᓪᓗᓈᓂᒃ ᑲᑎᓯᓚᐅᖅᑎᓐᓇᒋᑦ 

ᐃᓄᖕᓂ ᐃᓚᒌᓂᒃ ᐊᐅᓪᓚᖖᒍᐊᖅᑐᓂᒃ ᐅᑮᕕᖕᒥᓄᑦ ᕿᒧᒃᓯᒃᑯᑦ.


